
Lokatiivva gehčosat Gáivuona suopmanis

LENE ANTONSEN

Davvisámegielas lea ovttaidlogu lokatiivva s-geažus dábáleamos bárra­
stávvalmáddagiin, muhto muhtun suopmaniin geavahuvvo -n. Gáivuona 
suopmanis gullojit sihke s- ja n-gehčosat. Dán artihkkalis áiggun geahččat 
loka tiivva gehčosiid juohkáseami dán suopmanis, ja árvalan vejolaš siva 
dasa manne s-geažus orru vuoitime. 

1. Duogáš

Ivgu lea Davvi­Romssa mearragáttis, muhto vuonat mannet guhkás sis eatna­
ma guvlui. Jagi 1930 juhkkojuvvui Ivgu golmma suohkanii: Omas vuotna, 
Gáivuotna ja Ivgu. Dasa lassin sirdojuvvui oassi Moskavuonas Romssa 
suohkanii. Historjjálaš dieđut muitalit, ahte lea leamaš stuora sisafárren 
siseatnamis Ivgui ja Gáivutnii 1700­logus. Miššoneara Andreas Sommer 
raporterii jagi 1771 Roanddima bismái, ja son čállá ee. ahte olmmošlohku 
lei šaddan 10 geardásažžan 60 jagis. Son namuha erenoamážit ahte ollu 
geafes badjeolbmot leat boahtán Ivgui, erenoamážit Ruoŧa bealde. (Alf 
Kiils samlinger.) Ja gitta dán áiggi rádjái lea leamaš ollu oktavuohta sihke 
Gárasavvonii ja Guovdageidnui. Ruoŧabeale badjeolbmuin lea maid leamaš 
geasseorohat, ja Guovdageainnu badjeolbmuin lea velge geasseorohat dán 
guovllus. 

Gáivuonas lea dáhpáhuvvan stuora giellamolsun 1860 rájes. Dalle sámegiella 
dominerii nu sakka ahte maid dáččat ja kveanat sámástedje. Maŋimuš 
vihttalogi jagi leat unnán mánát oahppan sámegiela vuosttašgiellan siiddas. 
Muhtun spiehkastagat gávdnojit, ja dalle lea dábálaččat nubbi váhnen 
sámegiela váimmusguovllus eret. 

Gáivuona sámegiella lea leamaš vuosttažettiin njálmmálaš giella, ja olbmot 
leat unnán máhttán čállit giela. Maŋŋil go Gáivuona suohkan bođii sámegiela 

hálddašanguvlui, de lea sámegiella geavahuvvon eanet ja eanet čálalaš 
diehtojuohkimiin, ja nuorra olbmot geat ohppet giela, ožžot maid formálalaš 
gelbbolašvuođa joatkkaskuvlla ja universitehta eksámeniid bokte. Muhtimat 
sis geavahit sámegiela barggu oktavuođas, ee. oahpaheapmái, ja dainna 
lágiin lea čállingiella šaddan dehálaččat go ovdal. 

2. Materiála

Iežan váldofágabarggus (2007)1 guorahallen ee. govt Gáivuona suopmana 
substantiivvaid morfologiija lea rievdan njealji buolvvas, muhto dán 
artihkkalis áiggun dušše geahččat lokatiivva. Mun geavahin boarráseamos 
gálduid maid gávdnen – jietnabáttiid ja čállosiid, ja daiguin sáhtten doku­
menteret dakkár informánttaid giela, geat eai leat šat eallime. Dasa lassin 
jearahallen dán áiggi gáivuotnalaččaid, sihke vuorrasiid ja nuorat olbmuid. 
Háliidin guorahallat govt Gáivuona sámegiella fievrriduvvo buolvvas bulvii, 
ja danne válljejin informánttaid geat orrot Gáivuonas ja geaid sámegielat 
máttut ledje gáivuotnalaččat. 

Informánttaid lean juohkán njealji jovkui dan mielde goas sii leat riegá dan. 
Boarráseamos joavkku gohčodan «máttaráddján». Sii leat guhtta infor­
mántta, geat leat muitalan cukcasiid Qvigstadii, ja materiála ii leat jietna­
báttis. «Áhkut ja ádját»­joavkkus leat 14 informántta, geat leat riegádan 
ovdal ja maŋŋil ovddit čuohtejagimolsuma. «Váhnemat»­joavkkus leat 9 
infor mántta, geat leat riegádan muhtun jagiid ovdal nuppi máilmmisoađi. 
Nuora mus gávcci informántta, geaid gohčodan «ráves mánnán», leat bargo­
ahkásaččat. 

Tabellii lea merkejuvvon makkár sámegiel duogáš informánttain lea:
I:  informánta lea sámástan mánnávuođa rájes. 
II: informánta lea oahppan sámegiela mánnávuođas, muhto lea 

sámástišgoahtán aktiivvalaččat easka rávesolmmožin. 
III: informánta lea máhttán veháš sámegiela mánnávuođas, muhto lea 

ollu oahppan skuvlejumi bokte rávisin.

1 Norgga dutkanráđđi lea dorjon váldofágabarggu.

Tabealla 1. Dieđut informánttaid birra 

Biertavárri Olmmái-
vággi

Dálošvággi Sámegiel 
duogáš

Máttarádját 3 2 1 I

Áhkut/ádját 4 5 4 I

Váhnemat 5 3 1 I: 8
II: 1

Ráves mánát 1 6 1 II: 4
III: 4

Nugo boahtá ovdan tabeallas (1), de lea čielga erohus buolvvaid gaskkas. 
Ráves mánáin ii ovttasge leat sámegiella vuosttaš giellan, ja sis leat eatnasat 
Olmmáivákkis eret. Nu lea danin go eará báikkiin lei váttis gávdnat dan 
mađe nuorra informánttaid, geat máhttet sámástit njuovžilit, ja geaid 
sámegielat máttut leat gáivuotnalaččat. 

Sátnehámiid lean čoaggán báttiin, maidda olbmot leat muitalan dološ 
fearaniid dahje iežaset eallingearddi birra. Informánttaid, geaid ieš lean 
jeara hallan, lean maid dáhtton jorgalit muhtun cealkagiid dárogielas sáme­
gillii, sihkkarastin dihte ahte oaččun gait sojahemiid, maid dárbbahan 
guorahallamii. Informánttat leat báddejuvvon 14−65 minuhta. Máŋggas 
geavahit sihke n- ja s-gehčosa, ja molsašuddá informánttas informántii 
gallii sii geavahit lokatiivahámiid, ja dan dihte lean rehkenastán gehčosiid 
frekveanssaid juohke informántii. 

3. Muhtun kásussojaheamit

Dutkit geat leat čállán Ivgu ja Gáivuona suopmaniid birra, konkluderejit 
ahte dán guovllus lea dološ mearrasámegiella jávkan siseatnansuopmaniid 
dihte – dušše sátnevuorká lea báhcán (Qvigstad 1925: 8, Nesheim 1962: 358, 
Lagercrantz 1958). Gáivuona suopman sulastahttá sihke Guovdageainnu ja 
Gárasavvona suopmaniid, ja sulastahttá Guovdageainnu suopmana eanet 
go Ivgu suopman muđuid dahká. Muhto dattetge lea váttis dadjat állanago 
Gáivuona suopman eanet Gárasavvona vai Guovdageainnu guvlui (Eira 
2003: 96).

3.1 Ovttaidlogu lokatiiva 

Golbma dutki leat čállán Gáivuona suopmana iešvuođaid birra. Jernslettena 
mielde Gáivuona suopmanis ovttaidlogu lokatiivva n-geažus laktása 
bárrastávvalmáddagiidda ja s-geažus fas bárahisstávvalmáddagiidda (2007: 
35). Eira čállá váldofágabarggustis ahte Gáivuona suopmanis gullo eane­
musat -n, muhto maid -s. Variašuvdna lea geográfalaš variašuvdna dain­
na lágiin ahte lokatiivva -s lea dávjjimusat geavahusas Dálošvákkis ja 
Skárfvákkis. (Eira 2003: 86−88.)

Nesheim lea fas eará oaivilis go čállá ahte Gáivuonas (son čujuha Olmmái­
vággái ja Dálošvággái) laktása s-geažus maid bárrastávval mádda giidda. 
Dainna lágiin Gáivuona spiehkasta Moskavuona ja Gára savvona suopma­
niin, main n laktása bárrastávvalmáddagiidda ja s fas bárahis stávval­
máddagiidda. Nesheima mielde lei seammá ládje maid Ivguvuona/Omas­
vuona oarjjabealde. (Nesheim 1962: 344.)

Duogáža dálá áiggi s- ja  n-gehčosiidda mii gávdnat giellahistorjjás go davvi­
sámegiela lokatiiva lea boađus das ahte guokte kásusa, elatiiva ja inessiiva, 
sudde oktii 1700­logus. Julev­ ja lullisámegielas dat leat seilon sierra 
kásusin. Suoma njárggas lea n-geažus bárrastávval­ ja kontráktamáddagiin 
ja s-geažus fas bárahistávvalmáddagiin (Sammallahti 1998: 67), seammá 
ládje go Jernsletten árvala ahte dilli lea Gáivuona suopmanis. 

Tabealla 2. Sámegielaid orrun- ja vuolginkásusat

Vuođđosámeg. Lullisámeg. Julevsámeg. Davvisámeg.

ol.ines. *koadē-snē goåte-sne goade-n }goađi-s(t) ol.lok

.
ol.elat. *koadē-stē goåte-ste goade-s

ml.ines. *koadi-j-nē gået-i-ne gådi-j-n }gođi-i-n ml.lok.

ml.elat. *koadi-j-stē gåeti-j-ste gådi-j-s

(Korhonen 1981: 223 mielde.)

Inessiivageažus lea šaddan seammaláganin go elatiivageažus davvisámegiela 

ja nuortasámegiela denasališuvnna bokte: *-snē > *-sn > *-sN > -st. Sátne­
loahpas lea -n vuos šaddan čuojoheapmin ja de klusiilan. (Korhonen 1981: 
224, Sammallahti 1998: 67.) Neutralisašuvdna leavai giela eará osiide 
vaikko eai lean seammá fonologalaš eavttut, nugo máŋggaidlogu lokatiivii, 
oamastansojahussii ja advearbbaide.

Suoma njárgga lokatiivva gehčosiid Sammallahti árvala boađusin váikku­
husas, mii bođii davvin. Bárrastávval máddaga -n lea boares inessiiv va 
gea žus, ja bárahisstávval máddaga -s lei álgoálggus elatiivva geažus. 
(Sammal lahti 1998: 67.)

Gáivuonas lea leamaš sáhka das ahte leago dán áiggi velge morfologalaš 
erohus elatiivva ja inessiivva doaimmaid gaskkas. Eira guorahallá dán vejo­
lašvuođa iežas dutkosis, ja boahtá dan oaivilii ahte nu ii leat (Eira 2003: 88). 
Eai mu materiálasge leat elatiivva/inessiivva earuheaddji tendeanssat. 

Gáivuona sámegielas ovttaidlogu lokatiiva hábmejuvvo muđuid seammá 
proseassaiguin go standárdagielas. Dássemolsašuddan lea seammá, vaikko 
muhtun guovddáškonsonánttaid jietnadeami dihte šaddet eará opposi šuvn ­
nat go čállingielas. Konsonántaguovddážis ii leat čuojohis klusiila nasála 
konsonántta ovddabealde, nu ahte konsonántaguovddážis ii leat oppo­
sišuvdna nominatiivva ja lokatiivva hámiid gaskkas sániin nugo eadniS, 
boadnjiS, biebmuS. Opposišuvdna váilu maid sániin nugo áddjáS. (Eira 2003: 
84.) 

Standárdagielas lea lokatiivva geažus -s, Gáivuonas fas leat bárrastávval­
mád da giin guokte vejolaš gehčosa: -n ja -s. Qvigstada cukcasiin leat gáv­
dno jit dasa lassin moadde dáhpáhusa main lea -st:

(1) De manne sisa hæddjavissui ja val’de buoremus mattait, mak 
bæwdest liddje, (...)  
(Inf. C2, QLES III: 100).

(2) (...) snjolljar oaivist ja stuorra gukkes čaccefaccat gieđas (...)  
(Inf. C4, QLES IV: 36).

Dát moadde dáhpáhusa eai leat mielde viidáseappot dán gieđahallamis go 
st-geažus ii gávdno materiálas muđuid.

Informánttat leat juhkkojuvvon golmma jovkui sin lokatiivva gehčosiid 
mielde. Buohkain laktása s-geažus bárahisstávvalmáddagiidda, muhto 
bárrastávval­ ja kontrakšuvdnamáddagiidda laktása -s dahje -n:

S­joavku: dušše • s-geažus 
S/N­joavku: muhtumin • s-, muhtumin n-geažus 
N­joavku: dušše • n-geažus

Gait informánttat, geaid Qvigstad lea geavahan, gullet S­ dahje S/N­jovkui. 
Gáivuona cukcasiin leat oktiigait dušše guoktelogi dáhpáhusa n-gehčosiin, 
ja dat juohkásit guovtti informántii Biertavári guovllus ja ovtta informántii 
Olmmáivákkis. Dás lea ovdamearka:

(3)  De lei gat’to stobon, vuok’sa ein navehis ja hæs’ta lei stallen.  
(Inf. C2, QLES III:34)

Olles mu materiálas dušše guokte informántta gullaba N­jovkui, nubbi lea 
Olmmáivákki máttaráddjá ja nubbi lea Biertavári áddjá. Eatnasat muđuid 
gullet S­jovkui, ja muhtimat gullet S/N­jovkui. Tabealla (3) vuoseha n- ja 
s-gehčosiid juohkáseami bárrastávval­ ja kontrakšuvdnamáddagiidda olles 
materiálas:

Juohke informántta frekveanssa vuođul rehkenasttán báikki gaskamearálaš 
frekveanssa. Gait informánttaid frekveanssat leat mielde go rehkenasttán 
buolvva gaskamearálaš frekveanssa, nu ahte jus leat eanet informánttat 
ovtta báikkis, de dán báikki informánttat váikkuhit eanet gaskamearálaš 
frekvensii. Nuoramus buolvvas in earut báikkiid danne go eanaš informánttat 
leat seammá báikkis, gč. tabealla (1). 

Tabealla (3) vuoseha ahte nuoramusat geavahit juogo s- dahje n-gehčosa. Sii 
orrot leamen diđolaččat das goappá gehčosa sii válljejit. Dat lea lunddolaš 
boađus go sii leat oahppan giela maid skuvlejumi bokte. Váhnenbuolvvas 
dominere s-geažus, muhto eatnasiin dihtto dattetge n-geažus duollet dálle. 
Sin materiálas lea -n dábáleamos Biertaváris.

Tabealla 3. Ol.lok. bárrastávvalmáddaga gehčosiid juohkáseapmi

Báiki Máttarádját Áhkut/ádját Váhnemat Ráves mánát

Dálošvággi 1 informánta
S − 100 %

4 informántta
S − 75 %
S/N − 25 %

1 informánta
S − 100 %

8 informántta
S − 87 %

N − 13 %

Biertavárri 3 informántta
 S − 33 %
S/N − 67 %

4 informántta
S − 25 %
S/N − 50 %
N − 25 %

4 informántta

S/N − 100 %

Olmmáivággi 2 informántta
S − 50 %
S/N − 50 %

5 informántta
S − 60 %
S/N − 40 %

3 informántta
 
S/N − 100 %

Olles Gáivuotna 6 informántta
S − 50 %
S/N − 50 %
 

13 informántta
S − 54 %
S/N − 38 %
N − 7 %

8 informántta
S − 13 %
S/N − 87 %

Dálošvákkis lea máttarádjáid buolvva rájes leamaš unnimusat lokatiiva 
n-geažus eará báikkiid ektui. Tabeallas (3) oaidnit ahte okta Dálošvákki 
informánta gullá S/N­jovkui, muhto sus lea rievtti mielde dušše okta 
n-dáhpáhus:

(4) Mis lei dállu doppe Gáivuonas, Lindbearggan. (Inf. 11) 

Dállu mas lea sáhka, lea Biertaváris, ja go n-geažus muđuid lea dábáleamos 
Bierta váris, de sáhttit árvalit ahte geažus čuovvu Lindbearga­báikenama. 

Miellagiddevaš lea makkár sániide dát guokte gehčosa laktásit S/N­joavk­
kus. Dás leat muhtun ovdamearkkat ovtta informánttas áhkuid/ádjáid­
buolvvas: 

(5) Ja de láve dasto stuora čoakkamat, láve vanli leahtit Ráissas ja 
Skervvan ja Supnesas ja Biertaváris. 

(6) Deinna dah mannet bussat iđđedis ja maŋŋil gaskabeaivvi dah leat 
fas siiddan. (Inf. 9) 

Dát guokte ovdamearkka ovddastit bures dan maid gávdnen eará infor­
mánttain maid. S/N­joavkku informánttat geavahit erenoamážit n-gehčosa 

báikenamaid ja SiidaS leksema oktavuođas. Báikenamat adnojuvvojit giela 
konservatiiva oassin, ja dain sáhttet leat hámit, mat muđuid leat jávkán 
gielas. SiidaS ­leksema doaibma lea hui lahka báikenamaid doaimma.

Dasa lassin gullojit advearbbat main lea -n dan sajis go standárda davvi­
sámegielas lea -s:

(7) ovddan (ovddas)

Dakkár advearbbat gullojit maid informánttain, geat gullet S­jovkui. Dán 
sáhttá dulkot nu ahte lokatiiva n-geažus lea leamaš dábálaččat ovdal, muhto 
ahte lea jávkagoahtán Gáivuona gielas. 

Mii sáhttá lea sivvan dasa ahte n-geažus lea vuoittáhallan? Ovdalgo árvalan 
vejolaš čilgehusa, de válddán ovdan moadde eará kásussojaheami man olis 
geahčadan dán suopmana ii > i assimilašuvnna.

3.2 Assimilašuvdna 

Bárrastávvalmáddaga ml.lok. ja ol.kom. hábmejuvvojit seammá ládje go 
standárdagielas, muhto guokte diftoŋgga loktanit dan sajis go njulget. Das 
lea sáhka sekundára diftoŋgiserejumis (Sammallahti 1999: 31):

(8) oa > o > uo ja ea > e > ie

Olmmáivákkis leat maid informánttat, geat dadjet u dan sajis go o, ja i dan 
sajis go e: 

(9) mihcin (mehciin) (Inf. 3), buhtet (bohtet)2 (Inf. 18)

Bárrastávvalsubstantiivvaid i­máddagiin leat soggi ja geažus suddan oktii 
assimilašuvnna bokte: ii > i. Seammá lágan assimilašuvdna lea dáhpáhuvvan 
bárahisstávvalmáddagiid ravdavokálain ja gehčosiin. Dás leat ovdamearkkat 
materiálas:

(10) Dat lei soames datge diehttige mat šadde orrut dein guođin.  
(Inf. 4)

2  Materiálas ii leat substantiivaovdamearka.

(11) Gearddi mo lean leamaš Ivgumárkanin. (Inf. 6)
(12) Dálvit dat borre dasto deid fastin deinna suvramilkkin. (Inf. 2)
(13) Ja dat gal lea munnje bealljái báhcán dat jietna gusain ja sávzzain 

ja gaitin divrrin mat ledje biddjon seamma áidái. (Inf. 19)

Cealkagiin (10) ja (11) vuolláisárgojuvvon sánit leat ml.lok. ja cealkagiin 
(12) ja (13) vuolláisárgojuvvon sánit leat ol.kom.

Materiálas lea dakkár assimilašuvdna eanaš informánttain. Dušše nuoramus 
in formánttain ja ovtta informánttas áhkuid ja ádjáid buolvvas (Inf. 3) leat maid 
muhtun sátnehámit main ii leat assimilašuvdna, omd. geži-in, láibbi-in.

Tabealla 4. Ml.lok. ja ol.kom. gehčosiid juohkáseapmi

 Áhkut/Ádját Váhnemat Ráves mánát

Bárrastávvala i­mátta ­n* ­n ­in
­n

Gait eará máddagat ­in ­in ­in

* ovtta informánttas leat moadde -in-dáhpáhusa.

Tabealla (4) vuoseha ahte nuoramus buolvvas laktása in-geažus maid 
i­máddagiidda, nu ahte ii dáhpáhuva assimilašuvdna. Dat lea árvideames 
čállingiela váikkuhus. Máttarádját eai leat mielde dán tabeallas danne go 
dát assimilašuvdna ii boađe ovdan Qvigstada čállinvuogis. 

3.3 Homonymiija

Nugo stándardagielasge leat ovttaidlogu komitatiivva ja máŋggaidlogu 
loka tiivva substantiivvaid sátnehámit homonymat. Opposišuvdna lea dušše 
pronomeniin. Giellageavaheaddjit orrot birgeme bures dáinna homo nymiijain, 
danne go dán guovtti kásusis lea nu goabbatlágan doaibma ceal kagis. 

Muhto ii-assimilašuvdna ovttas n-gehčosiin dagaha Gáivuona suopmanis 
eará homonymiijaid. Lokatiivva ovttaidlogu ja máŋggaidlogu hámit leat 
homonymat dalle go vokálaguovddážis ii leat diftoŋga, nugo oaidnit 
tabeallas (5). Homonymiija lea suivejuvvon. 

Tabealla 5. Ol.lok. -n dahká homonymiija Gáivuona suopmanis

ol.lok. s-geažus ol.lok. n-geažus ml.lok. / ol.kom.
girjjis girjjin girjjin
goađis goađin guođin

S/N­joavkku materiálas leat 10 dáhpáhusa main lea n-geažus laktojuvvon 
i­máddagii:

(14) Dál mo lean driven olu gáttis, beare gáttin. (Inf. 3)
(15) (...) dah sirde ovtta sajin nuppe sadjái. (Inf. 7)
(16) Dah ledje dáppe dá vákkin, (...) (Inf. 7)
(17) (...) golbma meid mo dieđán dás, dá mohkin (...) (Inf. 13)
(18) (...) ja oppa mu eallináiggin orrun da báikkis. (Inf. 9)
(19) Dah gal orru dáppe Ivgubađavuovddin. (Inf. 13)
(20) Mus ledje gusah Vuovddin dalle. (Inf. 13) 
(21) Mo lean riegádan dás Gáiskriiddin. (Inf. 18)
(22) (...) viežžat Reaššin ja riepmat skovret guolbbi (...)(Inf. 13)
(23) Ovtta sotnabeaiveahket dah buođi Vuovddin (...)(Inf. 13)

Gait cealkagiin boahtá ovdan ahte lea sáhka ovttaidlogus. Cealkagis (14) 
sub  stantiiva geardduhuvvo go vuosttaš geardde daddjojuvvo s-gehčosiin. 
Ceal kagiin (15−18) lea attribuhttan lohkosátni, adjektiiva dahje čujuheaddji­
pro nomen, mii vuoseha ahte adverbiála lea ovttaidlogus. Cealka giin (19−23) 
lea i­máttat báikenamma, omd. Gáiskriiddin, mii čielgasit lea ovttaidlogus. 
Muh tun báikenamain lea maid diftoŋga, nu ahte ii šattage homonymiija 
dan dihte.

Materiálas ledje 43 a­, i­ ja u­máttat ol.lok.­dáhpáhusa main lei n-geažus. 
Bajá beal 10 i­máttat dáhpáhusa dahket 24 % dain. Šadden sáhkkii geahččat 
lei go das seammá frekveansa go gielas oppalohkái, ja dan dihte guorahallen 
4 informántta giela (áhkuid/ádjáid buolvvas). Mun válljejin informánttaid 
geaid materiálaid ledjen transkriberen ollásit. Transkripšuvnnain ledje 1107 
bárrastávvalsubstantiivva maid soggi lei a, i dahje u, ja dain ledje 450 
i­máddaga, mii dahká olles 41 %. Govvosis (1) dát gohčoduvvo veardá­
dallan korpusan. 

Bealis dáhpáhusain, main lea n-geažus (cealkagiin 14−23), lea sáhka 

báikenamain. Veardádallankorpusis lea báikenamaid oassi ollu unnit, nu ahte 
jus ii váldde mielde báikenamaid, de erohus stuorru: i­máttat substantiivvat 
leat 37 % veardádallankorpusis, muhto dušše 12 % ol.lok. n-dáhpáhusain. 
Erohusa i­máddaga frekveanssas sáhttá dulkot nu ahte informánttat garvet 
geavaheames n-gehčosa i­máddagiin. 

Tabealla (6) vuoseha ahte Guovdageainnu ja Gárasavvona suopmaniin 
ii leat seammalágan homonymiija i­máttat substantiivvain go Gáivuona 
suopmanis. Homonymat leat suivejuvvon tabeallas:

Tabealla 6. Bárrastávval i-máddaga ol.lok. ja ml.lok. golmma suopmanis

Gárasavvon Gáivuotna Guovdageaidnu
Ol.lok

jávrrien
jávrris jávrris
jávrrin

Ml.lok. jávrriin jávrrin jávrrin

Gárasavvona suopmanis ol.lok.­sátnehámi sokki diftoŋga dahká ahte hápmi 

Govus 1. Bárrastávval i-máddaga frekveansa

spiehkasta čielgasit máŋggaidlogu hámis. Guovdageainnu suopmanis fas 
loahppakonsonánta earuha sátnehámiid. 

Durdnosa sámegiela guovlu lea gielaidgaskasaš guovlu, gos lokatiivagehčosat 
varierejit suopmanis nubbái, muhto ii dainge leat dakkár homonymiija go 
Gáivuona suopmanis: 

Tabealla 7. Julev- ja davvisámi rádjeguovllu variánttat : Orrun- ja vuolginkásusat

JS: JS-variánta I DS-variánta I DS-variánta II DS
ol.ines. goade-n } goade-n goađe-n goađe-n goađi-s ol.lok.
ol.elat. goade-s

ml.ines. gådi-j-n } 
gådi-j-s gođi-j-s gođi-in gođi-i-n ml.lok.

ml.elat. gådi-j-s

JS – julevsámegiella, DS – davvisámegiella
(Korhonen 1981: 224 mielde.)

Gáivuona suopmanis ol.lok. n­geažus dagaha maid homonymiija essiivvain 
go bárrastávvalmáddagis ii leat dássemolsašupmi:

(24) girkun ol.lok. : girkun ess.

muhto dát ii guoskka nu galle sátnái go bárrastávvalsániin lea nu hárve 
dássemolsašupmi. Dasa lassin boahtá čielgasit ovdan cealkagis goappá 
doaimmas lea sáhka, dábálaččat vearbba bokte. 

Vaikko bárrastávvalmáddagiin lea ­n, de lea sihke Gáivuonas ja Gárasavvonis 
bárahisstávvalmáddagiin s-geažus, ja dainna garvá homonymiija lokatiivva 
ja essiivva hámiin, maid máddagiin main ii leat dássemolsašupmi. Dalle 
lea fas homonymiija ovttaidlogu komitatiivva sátnehámiin:

(25) márkanis ol.lok. : márkanin ess. : márkanin ol.kom.

Dákkár homonymiija lea oalle dábálaš go stuora oasis bárahisstávvalmáddagiin 
ii leat dássemolsašupmi.

Homonymiija lea viehka dábálaš gielas, ja Gáivuona suopmanis leat eanetge 
homonymiijat substantiivvaid sojahanparadigmas. Ovttaidlogu lokatiivva 
gehčosat dagahit goabbat lágan homonymiijaid. n-geažus dagaha maid 
dákkár homonymiijaid:

(26) girjjiin ol.lok. ~ girjjiin ol.kom. 
(27) girkun ol.lok. ~ girkun ess.

Lokatiivva/komitatiivva homonymiija cealkagis (26) guoská dušše 
i­máddagii. Dát homonymiija ii galggaše váttásmahttit gulahallama eanet 
go ol.kom./ml.lok. dahká. Homonymiija essiivain ii leat nu dábálaš go dat 
guos ká dušše bárrastávvalmáddagiidda, main ii leat dássemolsašuddan, 
ja essiivvas ja lokatiivvas lea nu goabbat lágan doaibma ahte ii galggaše 
váttásmahttit gulahallama. 

Homonymiija ovttaidlogu ja máŋggaidlogu lokatiivva hámiid gaskkas sáhttá 
váttás mahttit gulahallama go sánit leat seammá sajis cealkagis, ja dain lea 
seammá doaibma. Giellageavaheaddjit fertejit geavahit eará strategiijaid, 
omd. lasihit čujuheaddjipronomena dahje lohkosáni, nugo bođii ovdan 
cealkagiin (15−18). Informánttain geain lea sihke n- ja s-geažus lokatiivvas, 
lea čielga tendeansan ahte sii garvet n-gehčosa laktima i­máddagiidda. 
Dainna lágiin sáhttá i­máddagiid s-gehčosa válljen leat dagahan ahte loka­
tiivva n-geažus eanet ahte eanet lea vuoittáhallan. 

In leat gieđahallan oamastangehčosiid dán barggus, muhto dán oktavuođas 
lea dattetge relevánta ahte ol.lok., mas lea s-geažus, lea homonyma ol.akk./
gen. substantiivvain mas lea ol.3.p. oamastangeažus, omd. girjjis, nieiddas. 
Vaikko dát homonymiija guoská gait bárrastávvalsubstantiivvaide, de ii 
dattetge čuoza gulahallamii seammá ollu go ol.lok./ml.lok. homonymiija, 
danne go akkusatiiva/genetiivvas ja lokatiivvas lea goabbat lágan doaibma 
cealkagis. Dasa lassin geavahuvvo oamastangeažus eanaš olbmuid okta­
vuođas, nugo 

(28) So válddii nieiddas mielde Ivgumuotkái. (Inf. 21). 

4. Suopmaniidgaskasaš oktavuohta 

Dálá Gáivuona suopmana sáhttá atnit golmma suopmana váikkuhusa 
boađusin. Mearrasámegiela fonologalaš erenoamášvuođaid eat gávnna, 
vejolaččat gávdno sátnevuorká. Muhtun Guovdageainnu ja Gárasavvona 
suopmaniid morfologalaš iešvuođat leat gilvalan Gáivuona gielas, ja 
boađusin leat hámit, mat eai lean álgosuopmaniin, nugo sátnehámit main 
lea sihke ol.lok. n-geažus ja ii-assimilašuvdna. 

Gárasavvona ja Guovdageainnu suopmaniin lea goabbatlágan morfologalaš 
vuogádat. Gáivuonagielas leat Gárasavvona ol.lok. bárrastávval n-geažus ja 
Guovdageainnu ii-assimilašuvdna ovttas dahkan homonymiija ovttaidlogu 
ja máŋggaidlogu gaskkas: 

Govus 2. Gárasavvona ja Guovdageainnu suopmaniid váikkuhus

Gárasavvon Gáivuotna Guovdageaidnu

ol.lok. -n ol.lok. -s

i+i > ii i+i > i

Mearrasámegiela ol.lok.­geažus adnojuvvo leat -s(t) (Sammallahti 1998: 
10). Qvigstad Gállafierdda suopmančájánasain lea maid n-geažus bárra­
stáv valmáddagiin, ja okta informánta geavaha dušše n. Qvigstad gohčoda 
Gálla fierdasuopmana lulimus mearrasámegiellan, ja čállá ahte sámit doppe 
leat boahtán Báhccavuonas. (Qvigstad 1925.) Mii eat dieđe man boaris 
n-geažus lei sin suopmanis. Olmmošjohtin Ruoŧa bealde vuotnaguovlluide, 
nugo Báhccavutnii, sáhttá leat váikkuhan maid Gállafierdda informánttaid 
suopmanii.

Sáhttá jurddahit goitge guokte vejolaš čilgenmálle dasa makkár suopma­
niid gaskasaš oktavuohta lea leamaš. 

Nuppi čilgehusa mielde Gáivuona suopman gullá suopmankontinumii 
Gárasavvona, Guovdageainnu ja mearrasámegiela gaskkas. Gitta otná 
rádjái leat gáivuotnalaččain leamaš nana oktavuođat Gárasavvonii ja 
Guovda geidnui, ja olbmot leat sihkkarit váikkuhan guhtet guimmiideaset 

sárdnun málle. Suopman sáhttá nuppástuvvat dábálaš vuogáiduvvamiin 
(acco modation) mii dáhpáhuvvá olbmuid gaskkas, geain leat goabbatlágan 
suop manat. Vuogáiduvvan sáhttá maid dagahit ođđa hámiid mat eai gula 
goappá ge suopmanii − suopmaniidgaskasaš hámiid. (Trudgill 1986: 25, 
60−62.) 

Suopman mas leat leamaš máŋga variántta, gohčoduvvo diffusan, muhto 
dakkár suopmanis sáhttá dáhpáhuvvat fokuseren ja boađus lea dalle oktasaš 
varietehta dihto báikki olbmuin dahje servodaga oasis (Trudgill 1986: 86).

Mii diehtit dattetge ahte stuora sisafárren siseatnamis Ivgui 1700­logus 
dagahii ahte guvlui ásaiduvve olbmot, geain lei earálágan suopman. Dálá Gái­
vuona suopman lea daid proseassaid boađus, mat leat dáhpáhuvvan olbmuid 
gaskkas. Molssaevttolaš čilgenmálle lea dan geažil koineiseren. Koine lea 
historjjálaččat seaguhuvvon, muhto dán áigásaš stabiila suopman, mas leat 
elemeanttat álgosuopmaniin, muhto mas sáhttet maid leat suop maniid gaskasaš 
hámit, mat eai gávdnon álgosuopmaniin. (Trudgill 1986: 108.)

Olbmuin leat iešguđetlágan suopmanat, mat dagahit ollu variašuvnnaid 
olbmuid gaskkas. Čuovvovaš buolvvas sáhttet variašuvnnat leat juohke 
olbmos danne go sii leat bajásšaddan máŋggain variánttain. Áiggi mielde 
geahppánit vejolaš hámit. Hámit mat ožžot unnimus doarjaga álgosuopmaniin, 
ja maid hui markerejuvvon hámit, jávket, giella álkidahttojuvvo nu ahte 
irregularitehtat geahppánit ja sániin sáhttet jietnadagat reduserejuvvot. 
Ádjána sullii golbma buolvva ovdalgo ođđa suopman stabiliserejuvvo. 
(Trudgill 1986: 126.) 

Substantiivvaid morfologalaš guorahallan, maid dahken váldofágabarggus, 
ii vuoset doarvái reduseren­ ja álkidahttintendeanssaid, nu ahte sáhttá 
árvalit koineiserema Trudgilla definišuvnna mielde, muhto koineiseren 
lea miellagiddevaš jurdda go diehtit dan stuora sisafárrema. 

5. Konklušuvdna

Materiálas eai lean nu ollu lokatiivva n-gehčosat go vurdojuvvon, vaikko 
geažus adnojuvvo Gáivuona suopmana iešvuohtan bárrastávval máddagiin. 
Nu ahte ii sáhte dadjat ahte lokatiivva n lea tiippalaš Gáivuonasuopmanii, 

juoga mii doarju Nesheima oaivila das ahte lokatiiva s-geažus bárra stávval­
máddagiin lei okta dain iešvuođain, mat earuhit Gáivuona suopmana Ivgu 
sámegielas. 

Homonymiija lokatiivva kásusa ovttaidlogu ja máŋggaidlogu hámiid gaskkas 
váttásmahttá gulahallama danne go dain lea seammá doaibma vearbba ektui. 
Materiála vuoseha ahte informánttat dalle geavahit lassesániid, mat almmuhit 
substantiivva logu. Muđuid lea čielga tendeansa ahte informánttat garvet 
n-gehčosa laktima i­máddagiidda, vaikko sii muđuid geavahit n-gehčosa. 
Dainna lágiin sáhttá s-gehčosa válljen i­máddagiidda leat dagahan ahte 
lokatiivva n-geažus eanet ahte eanet vuoittáhallá Gáivuona suopmanis.

Oanádusat mat eai leat čilgejuvvon tabeallain/teavsttas

elat. – elatiiva
ines. – inessiiva
kom. – komitatiiva
lok. – lokatiiva
ml. – máŋggaidlohku 
ol. – ovttaidlohku
p. – persovdna

Locative suffixes in the Gáivuotna dialect

In Sami the locative singular s-suffix is the most common one, but in some 
dialects -n is used in bisyllabic stems and -s in trisyllabic stems. In the 
dialect of Gáivuotna it is typical for the older generations that the same 
informants use both n and s, but n is now losing ground, especially in the 

younger generations. The written standard supports the choice of s-suffix 
in the spoken language, but it looks like there is another trigger too.

Gáivuotna is on the coast. The neighbouring inland dialects are the Gára­
savvon dialect with sg.loc. -n, and the Guovdageaidnu dialect with sg.loc. 
-s in bisyllabic stems. In the latter dialect there is assimilation ii>i in 
unstressed syllables. This assimilation together with the -n suffix causes 
in the Gáivuotna dialect a homonymic clash between locative singular and 
plural in nouns with i­stem. The speakers evidently prefer using s­suffix 
in nouns with i­stem that are not place names. This could have been the 
impetus for the takeover of the s-suffix in bisyllabic stems.

